Hoe Galyen sijn volck wapenen dede, ende hoe bi de thien
duysent Sarazinen versloech na dat dye thien

coninghen verslaghen waren.
[44]

[k2ra] Als ons baronen hadden verslagen de thien heydensce coningen
riep Galien sijn ghesellen, tot de welcke hy sprack: “Ghy heeren, ick
bidde u doer den naem ons Heren Jhesu Cristi dat ghi al u volck doet
wapenen, so selen wi daer buyten die heydenen ende Sarazinen
besoecken, want ghi moet weten dat het volck sonder heere
lichtelijken verwonnen wort.”

Alle die baroenen antwoerden dat si bereet waren sinen raet te
volbringhen. Doen dede elc sijn volck wapenen als goede stoute
ridders.

Als si alle ghewapent waren, sijn sy op haer peerden gheseten, uuten
casteele ridende na de plaet[k2rb]sen daer de Sarazinen haer heren
verwachtende waren, meenende dat sy comen souden. De welck als si
de Kerstenen saghen, seer verwondert waren ende stelden hem seer
raschlijcken in oerdinen ten bisten dat si conden. Galien sloech
Marchepijn sijn peert terstont met sporen, met dye lance in die hant
ridende teghen eenen Sarazijn so felliken dat hy hem dwers doerstack
soe dat hy op der eerden van den peerde doot vallen moeste. Doen
bestont Galien te roepene: “Montsureyn!” Daerna track hi Houteclere,
sijns vaders sweert, ende versloech thien Sarazinen vervolghende.

Binnen desen quam Geerairt [k2va] van Vyennen, Savary, Bennes,
Arnout ende Aymeri met twyntich duysent mans, die de Sarazinen aen
alle ziden bevochten, soe dat de vermaledide Sarazijnen de vlucht
nemen moesten. Ende die Kestenen jaechdense doer haghen, doer
boschschen in selcker manieren dat si hen menich sterck peert
afsloegen. De Kerstenen vervolchden de Sarazinen so fellijken dat sy
die binnen een weynich tijts nalijcx alle van den lyve beroofden, want
de Kerstenen vochten seer willichlijck mit goeder begeerten. De
Sarazinen waren so vervaert dat si allesins vloden, seer verwondert
zijnde omdat hen heeren niet wederom tot hen en quamen, midts
dwelcke si alle den moet verloren.

Van alle den thien duysent en ontquaemen maer twee oft drie
Sarazinen, de welcke doer den bosch vloden soe langhe rydende dat si

int heyr van Belligant quamen ende reden in zijn tente, tot hem
roepende: “By Mahon, heer amirael, tesser al qualick ghevaren! Alle u
volck is verslaghen datter nyemant ontcoemen en is dan ick ende dees
t[w]ee, die nochtan oock ter doot ghewont sijn. Ende u thien
coninghen die ghi te Monsuereyn ghesonden hadt, sijn oock
verslaghen, met die welcke wy binnen tcasteel niet en waren, ende wy
bleven niet verre van daer opt velt, mair u thien coninghen reden daer
binnen, die wi zedert noyt en saghen, van den welcken wi seere droeve
waren.”

Als Belligant damirael des Sarazijns woerden verstaen hadde,
meende hi ontsinnen van inborstighe thoernyghe gramschap ende liep
alle theyr dore, ropende: “Ter wapenen! Ter wapenen!”

Doen wapenden hem omtrent tsestych duysent Sa[k2vb]razinen,
haestelijck te peerde sittende, soe langhe seer raschlijck ridende dat si
omtrint, so by als men te twee male met eenen boghe scieten soude,
den Kerstenen quamen, die na Monsureyn reden.

Gheeraert van Viennen was de eerste die de Sarazinen met een grote
menichte coemen sach, ende thoonde die Galien, tot hem segghende:
“Lyeve [neve], siet ghindere ghene volck ghereden coemen! Ick sorghe
dat het heyr es van den amirael Bellyghant, die ons comt bevechten.
Daerom soude ick raden haestelijcken te riden binnen Monsureyn.”

“Dat belieft my wel,” antwoerde Galien.

Arnout dat hoorende, sprack tot Galien: “Bi mijnder trouwen, neve,
ghi en ghelijct niet Olivier, uwen vader, maer ghy sout goet sijn om te
verwaren de camere van eenighe commere, want Olivier noyt om
eenigherande strijt oft battaellie vervaert en was.”

“Bi mijn kersdom,” antwoerde Galien, “ick en sprack dat niet dan om
te hooren wat ghi antwoerden sout, want ick en achte niet eenen
rotten appel alle de Sarazinen die ghinder comen! Dwelck ick u wel
thoonen sal alst aen tvechten comt, want dan sal men sien wye de
vromste es van ons tween ende wye sijn vrienden hoochlijcste wreken
sal.”

Doen stelde Galien sijn volck in oerdenen ende versaemde die alle
tsamen, hemlieden doer de passie ons Heeren Jhesu Cristi biddende
dat ieghelijck manlijcken mit stouten moede vechten wilde.

